
				ఈ పుట అచ్చుదిద్దబడ్డది

     శ్రీభూమి యువతి సంశోభిపార్శ్వద్వయు

               నంచిత పుండరీకాయతాక్షు

     శ్రీవత్సకౌస్తుభ శ్రీహారయుతవక్షుఁ

               గటిలసన్మణికాంతి కనకచేలు

గీ. మకుటకుండలకేయూరమహితకంక

     ణాంగుళీయకముఖ్యభూషాంగు విశ్వని

     లయు నారాయణస్వామి నిన్నుఁ గొల్తు 

సీ. తిరుమల పెద్దింటిధీర సంపత్కుమా

               రార్య సద్వేంకటాచార్య శిష్యు

     సురుచిరాపస్తంబసూత్ర మౌద్గల్యస

               గోత్రు, గోగులపాటి కులజ గౌర

     మాంబికాశ్రిత బుచ్చనామాత్య వరపుత్త్రుఁ

               గూర్మదాసాఖ్యు నన్ గూర్మి నీదు

     చరణదాస్య మొసంగి సంతరించితి భళీ!

               యే రచించిన యట్టి యీశతకము

గీ. వినినఁ జదివిన వ్రాసిన వివిధజనుల

     కాయురారోగ్య మైశ్వర్య మతిశుభంబుఁ

     గరుణ దయచేసి పాలింపు కమలనాభ!

సీ. శార్ఙ్గశరాసనసాయకంబులు బూని

               చక్రాదిసాధనచయము మెరయ

     కౌస్తుభరత్నంబు కాంచనసూత్రంబు

               కనకచేలంబును ఘనత మీర

     కమనియ్యనూపురకంకణముద్రికా

               లంకారములరుచు లంకురింప

     చలితకాదంబినీకలితవిద్యుల్లతా

               లలతియై యురమున లక్ష్మి వెలుగ

గీ. గరుడగమనుడవై దేవగణము గొల్వ

     వెడలి వైరుల బరిమార్తి పుడమిప్రజల

     బ్రోచు నీకథ శతకమై పూర్తి నొందె 

